
Bugünkü Azərbaycan reallıqlarını 
təhlil edən politoloq və ekspertlər yazırlar 
ki, həm ulu öndər Heydər Əliyev, həm də 
Prezident İlham Əliyev siyasi fəaliyyətin 
bütün istiqamətlərində xalqın maraq və 
mənafelərini əsas götürmüşlər. Hamının 
yekdil fikri belədir ki, Prezident İlham 
Əliyev dövlətimizin xilaskarı olmuş ümum-
milli liderin başladığı islahatlar kursunu 
son bir neçə ildə daha da dərinləşdirmiş 
və özünəməxsus uğurlara imza atmışdır. 

Azərbaycan ictimaiyyəti də görür ki, 
son zamanlar çox ciddi kadr islahatları 
aparılıb. Hakimiyyətin demək olar ki, bü-
tün qollarında ciddi kadr islahatları aparı-
lır. Hökumətdə, Milli Məclisdə, Prezident 
Administrasiyasında, nazirliklərdə, yerli 
icra orqanlarında artıq böyük dərəcədə 
ciddi kadr dəyişikliyi baş verib və bu 
faktların korrupsiyaya qarşı mübarizədə 
önəmli rol oynadığı göz qabağındadır. 

Bu gün Azərbaycanda elə bir sahə 

yoxdur ki, müasirləşdirilməsin. Ordunun 
müasirləşdirilməsinin nəticələrini 44 
günlük İkinci Qarabağ müharibəsində 
gördük. Beynəlxalq aləmə inteqrasi-
ya istiqamətində atdığımız addımla-
rın müasirləşdirilməsinin nəticələrini 
Azərbaycanın yaratdığı yeni reallıqların 
dünya ictimaiyyəti tərəfindən qəbul 
edilməsində gördük. Elm və texnika 
sahəsindəki müasirləşməni ölkəmizin 
beynəlxalq “Kosmik ailə”nin üzvü 
olmasında görürük. Siyasi-diplomatik 
addımlarımızın müasirləşdirilməsinin 
nəticələrini BMT Təhlükəizlik Şurasına, 
Avropa Şurası Nazirlər Komitəsinə, Türk-
dilli Dövlətlərin Əməkdaşlıq Şurasına və 
Qoşulmama Hərəkatına sədrlik zamanı 
atdığımız addımların alqışlanmasında 
gördük. Paytaxtımızın infrastrukturu-
nun müasirləşdirilməsinin nəticələrini 
BMT-nin iştirakıyla təşkil olunan bir sıra 
tədbirlərin, ABŞ, NATO və Rusiyanın 
ən ali hərbi təmsilçilərinin görüşlərinin, 
Avroviziya Mahnı Müsabiqəsinin, Avropa 
Oyunlarının, İslam Həmrəylik Oyunlarının 

və onlarca digər beynəlxalq tədbirlərin 
məhz Bakıda keçirilməsində gördük. 

Ekspertlər yazırlar ki, Prezident İlham 
Əliyevin rəhbərliyi ilə Azərbaycanın 
regionda rəqəmsal mərkəzə çevrilməsi 
istiqamətində ardıcıl islahatlar aparılır, 
iqtisadiyyatın və dövlət idarəetməsinin 
səmərəliliyinin, informasiya təhlükə
sizliyinin və vətəndaşların yaşayış 
səviyyəsinin yüksəldilməsi məqsədilə 

rəqəmsal təşəbbüslər həyata keçirilir, bu-
nunla əlaqədar normativ aktlar və dövlət 
proqramları qəbul olunur. Rəqəmsal 
cəmiyyət dövlətimizin başçısının bu ilin 
fevralında təsdiq etdiyi Azərbaycanın 
2030-cu ilədək sosial-iqtisadi inkişafa dair 
milli prioritetlərindən biri kimi müəyyən 
edilib. Eyni zamanda, müasir telekom-
munikasiya və rəqəmsal arxitektura 
quruculuğunun idarə olunması, müxtəlif 
sahələrdə rəqəmsal xidmətlər və həllər 
üzrə platformanın inkişafı ilə bağlı işlərin 
səmərəli əlaqələndirilməsi məqsədilə 
dövlətimizin başçısı tərəfindən yenicə 
“Rəqəmsal transformasiya sahəsində 
idarəetmənin təkmilləşdirilməsi haqqın-
da” Fərman imzalanıb.

Prezident Kitabxanasının elektron 
resurslarında oxuyuruq ki, müasir 
texnologiyalar cəmiyyət həyatının bütün 
sahələrinə nüfuz edir və hüquq sahəsi də 
istisna deyil. BMT-nin Baş katibi Antonio 
Quterreşin dediyi kimi: “Gələcək qanunun 
aliliyi texnologiyalar əsasında qurulmalı-

dır ki, onların köməyi ilə insanların ədalət 
məhkəməsinə əlçatanlığını asanlaşdır-
maq və yeni çağırışlarla ayaqlaşmaq 
mümkün olsun”. Bu isə bizim üçün daha 
vacib amillərdən biridir. Çünki əsrlər 
boyu başqa dövlətlərin tərkibində olmuş 
Azərbaycan dövləti bu gün öz əhalisinə 
məhz dünya təcrübəsi səviyyəsində 
xidmət etmək kimi mühüm bir məqsədi 
reallaşdırmaq istəyir. 

Ədliyyə Nazırliyinin elektron resurs-
larında oxuyuruq ki, hüquq islahatla-
rının uğurlu olması üçün, ilk növbədə, 
onun təməlində sistemli, ardıcıl və elmi 
cəhətdən əsaslandırılmış hüquq siyasəti 
durmalıdır. Qeyd olunur ki, bu gün 
qanunun aliliyinin gücləndirilməsi, insan 
hüquqlarının qorunması və sair dövlətin 
hüquq siyasətinin mərkəzində dayanır 
və bununla bağlı ölkəmizdə mükəmməl 
qanunvericilik bazası yaradılaraq dinamik 
inkişaf edir. Təkcə son 5 il ərzində 4200 
qanun və Prezidentin sosial-iqtisadi 
inkişafa, əhalinin rifahının yaxşılaşma-
sına dair fərmanı qəbul edilib ki, onların 
əksəriyyətinin praktiki olaraq işlənib 
hazırlanmasında Ədliyyə Nazirliyi fəal 
iştirak edib.

Bu zaman bir məqamı da yada 
salmaq zərurəti var. Belə ki, ulu öndər 
Heydər Əliyevin fikrincə, dövlət iki şeydən 
sarsıla bilər: günahkar cəzasız qalanda 
və günahsıza cəza veriləndə. Qətiyyətlə 
deyə bilərik ki, bu gün Azərbaycanda 

həmin faktların tamamilə aradan qaldı-
rılması üçün olduqca mühüm addımlar 
atılmışdır. Yeri gəlmişkən, bu istiqamətdə 
atılmalı olan addımlardan biri də cəza 
siyasətinin humanistləşdirilməsidir. 
Azərbaycanda dövlət başçısının 
təşəbbüsü ilə bir neçə il əvvəl bu sahədə 
mükəmməl islahatlar başlanılıb və bu 
gün də davam etməkdədir. Belə ki, 
cinayət qanunvericiliyinə 500-ə yaxın 
dəyişiklik edilərək onlarca cinayət əməli 
dekriminallaşdırılıb, yeni alternativ cəza 
növləri təsbit olunub və bununla demək 
olar, hər yeddinci məhkum cəzadan azad 
edilib və ya cəzası yüngülləşdirilib.

Ancaq bu gün bizim üçün, daha 
doğrusu, xalqımızın maraq və 
mənafelərinin qorunması üçün ən vacib 
olan məsələlərdən biri ordu quru-
culuğu sahəsində atılan addımların 
daha da intensivləşdirilməsi və silahlı 
qüvvələrimizin maddi-texniki bazasının 
müasirləşdirilməsidir. Dövlət başçımız 
bu ilin birinci yarısının sosial-iqtisadi 
inkişafının yekunlarına və qarşıda duran 
vəzifələrə həsr olunmuş müşavirədə bu 
barədə danışarkən demişdir: “Bu altı 
ay ərzində hərbi sahədə də islahatlar 
aparılıb. Struktur islahatları aparılıb, hərbi 
təhsildə islahatlar aparılıb. Təlimlərlə 
bağlı ciddi addımlar atılıb. Yeni silahlı 
birləşmələr yaradılıb. Yeni kontraktlar 
imzalanıb, hərbi texnika, silah-sursatlar 
alınır və alınacaq. Biz ordu quruculuğu 
sahəsində öz işlərimizi davam etdiririk. 
Bizim bu il artan iqtisadi və maliyyə 
imkanlarımızın bir hissəsi məhz bu 
məsələlərə istiqamətləndirilib.”

Xatırladaq ki, Azərbaycan dövləti 
hərbi xərclərini keçən il bu ilin büdcəsi 
təsdiq olunanda təsbit etmişdi və hesab 
edilirdi ki, bu, kifayətdir. Ancaq sonra 
məlum oldu ki, hərbi xərcləri artırmaq 
lazımdır. Bu artım məhz yüksək texno-
loji imkanları olan silahların alınmasına 
xərclənəcək. Prezident xatırladır: “Biz 
görürük ki, yeni imzalanmış kontraktlara 
ehtiyac var. Ən müasir hərbi texnika və 
silahların alınması üçün bu il dürüstləşmə 
zamanı hərbi xərclərimiz artıb. Nə qədər 
lazımdırsa, o qədər də artıracağıq. Çünki 
biz müharibə nədir, işğal nədir yaxşı 
bilirik və təhlükə nədir onu da yaxşı bilirik. 
Hər an hazır olmalıyıq ki, öz hüququmu-
zu istənilən yolla təmin edək”.

Bəli, Azərbaycan bu gün xalqın ma-
raqlarına, milli dövlətçiliyin mənafelərinə 
uyğun şəkildə idarə olunur. Bu isə 
beynəlxalq aləmdə “xalqın və dövlətin 
maraqlarını təmin edən idarəçilik 
nümunəsi” kimi qəbul edilir. 

İttifaq MİRZƏBƏYLİ,  
“Xalq qəzeti”

Azərbaycanı qüdrətli dövlətə çevirmək üçün ən 
başlıca vəzifə olaraq ölkədə Heydər Əliyevin siyasəti 
davam etdirilməlidir.

İlham ƏLİYEV
Azərbaycan Respublikasının Prezidenti

Xalqın maraqlarını təmin 
edən idarəçilik nümunəsi

Bu gün dünyanın bütün qütblərində, bütün ölkə və beynəlxalq 
təşkilatlarda mütərəqqi insanların hamısı etiraf edir ki, gənc 
müstəqil Azərbaycan Respublikası bəzi dövlətlərin iki-üç əsrdə 
qazandığı uğur və nailiyyətlərə imza atmışdır. Həmin uğurların 
sırasında beynəlxalq aləmə inteqrasiya, cəmiyyətin daha da 
demokratikləşdirilməsi, əsas insan hüquq və azadlıqlarının qo-
runması, Seçki Məcəlləsinin Avropa standartları səviyyəsində 
təkmilləşdirilməsi, güclü ordunun formalaşdırılması... və hərtərəfli 
islahatların aparılması kimi nailiyyətlər vardır. Ən başlıcası isə 
aparılan siyasətin xalqın maraq və mənafelərini təmin etməsidir. 

İşğalçı ölkənin uzun bir dövrdə 
Azərbaycanın 20 faiz torpağı-
nı tapdaq altında saxlaması və 
bununla bağlı beynəlxalq qurum-
lar, xüsusilə BMT Təhlükəsizlik 
Şurası tərəfindən zəruri tədbirlər 
görülməməsi Ermənistanı res-
publikamıza qarşı hüquqazidd 
qüvvə tətbiqinin nəticələrini 
möhkəmləndirməyə sövq edib. Bu 
isə təcavüzün nəticələrinin aradan 
qaldırılmasını və sülhün bərpasını 
çətinləşdirib. 

Ermənistan Vətən müharibəsi 
başa çatandan indiyədək üzərinə 
götürdüyü öhdəlikləri də yerinə 
yetirməyib, regionda sülh və 
sabitliyin bərpası istiqamətində 
təşəbbüslərin gerçəkləşdirilməsinə 
ciddi maraq göstərməyib. 

Bu il sentyabrın 12-dən 13-nə 
keçən gecə Ermənistan ordusu 
ölkəmizin Daşkəsən, Kəlbəcər və 
Laçın rayonları istiqamətlərində 
şərti dövlət sərhədi boyunca ge-
nişmiqyaslı hərbi təxribat törədib, 
gecə vaxtından və çətin keçilən 
ərazidən istifadə edərək silahlı 
qüvvələrimizin hərbi mövqeləri 
arasındakı yollara minalar 
düzməyə cəhd göstərib. Daha 
sonra isə Azərbaycan Ordusu-

nun mövqelərini müxtəlif silah 
növlərindən, o cümlədən, mina-
atanlar və artilleriyadan intensiv 
atəşə məruz qoyub. Nəticədə 
həmin gecə çox sayda hərbçimiz 
həlak olub, hərbi infrastruktura 
ciddi zərər dəyib. 

Təbii ki, Azərbaycan bu silahlı 
təxribatı cavabsız qoymayıb. Ərazi 
bütövlüyümüzə təhlükəni neyt-
rallaşdırmaq, hərbi qulluqçuların, 
habelə şərti dövlət sərhədinin ya-
xınlığında həyata keçirilən bərpa 
layihələrinin icrasında iştirak edən 
mülki şəxslərin təhlükəsizliyi üçün 
adekvat addımlar atıb. Özü də bu 
zaman Ermənistanın provokasi-
yalarına cavab tədbirləri məhdud 
xarakter daşıyıb və ancaq legitim 
hərbi hədəflərə yönəlib. 

Belə bir şəraitdə Ermənistan 
həmişə olduğu kimi, yenə də öz 
fitnəkarlığını pərdələmək üçün 
davamlı dezinformasiya yayma-
ğa üstünlük verib. İşğalçı ölkədə 
həyasızlıq o həddə çatıb ki, 
erməni sosial şəbəkələrində, guya 
Ermənistan ərazisində məhv edilən 
mülki obyektlərin foto-şəkilləri 
yerləşdirilib. Əslində isə həmin 
şəkillər 2020-ci ilin payızında Vətən 
müharibəsi dövründə Ermənistan 

silahlı qüvvələrinin raket zərbələri 
ilə dağıdılan Azərbaycan mülki 
obyektlərinin, xüsusən şiddətli 
raket atəşinə məruz qalan Bərdə 
şəhərinin fotoşəkilləri olub. 

Yeri gəlmişkən, Ermənistan 
şərti sərhəd yaxınlığındakı yaşayış 
rayonlarında öz silahlı qüvvələrini 
və ağır texnikasını yerləşdirməklə 
beynəlxalq humanitar hüququn 
kobud pozuntusuna yol verib. 
Buna görə də Azərbaycan Silahlı 
Qüvvələri maksimum təmkin və 
peşəkarlıq göstərərək, yüksək 
dəqiqlikli silahlardan yalnız 
Ermənistanın həmin ağır texnikası 
cəmləşdirilən nöqtələrinə hücum-
ları dəf etmək üçün zərbələr endi-
rib. Mülki obyektlərə və əhaliyə isə 
heç bir atəş açılmayıb. 

Qeyd edək ki, hadisələrin ge-
dişi Ermənistanın bu təxribatlara 
uzun müddət hazırlaşdığından 
xəbər verir. Belə ki, avqustun 
31-də Brüsseldə Avropa Şurası-
nın sədri Şarl Mişelin vasitəçiliyi 
ilə Azərbaycan və Ermənistan 
liderlərinin dördüncü üçtərəfli 
görüşündən sonra, sentyabrın 
2-dən başlayaraq işğalçı ölkənin 
ordusu Kəlbəcər və Laçın rayonla-
rı istiqamətində Azərbaycan Silahlı 
Qüvvələrinin mövqelərinə atəşi 
getdikcə gücləndirib. Eyni zaman-
da, Ermənistanın siyasi rəhbərliyi 
ərazilərimizin işğal altında olduğu 
illərdə Ermənistanın Qarabağda 
qurduğu və dəstəklədiyi qanunsuz 
oyuncaq rejimin “müstəqilliyinin” 
ildönümü ilə əlaqədar təhrikçi 
bəyanatlarla çıxış edib. Bundan 
əlavə, Ermənistan bütün hərbi 
əməliyyatların dayandırılma-
sı barədə üçtərəfli Bəyanatın 
müddəalarını və özünün digər 
beynəlxalq öhdəliklərini pozaraq 
Azərbaycan ərazisində kütləvi 
şəkildə minalar basdırmaqda 
davam edib. Bu il avqustun 

15-dən sonra təkcə Laçın ra-
yonunda 1300-dən çox piyada 
əleyhinə mina aşkar olunması 
da bu təcavüzkar hərəkətin bariz 
nümunəsidir. 

Bütün bunlar Ermənistanın 
2020-ci il noyabrın 10-da imzala-
nan üçtərəfli Bəyanatla üzərinə 
götürdüyü öhdəliklərdən, qar-
şıya qoyulan vəzifələri yerinə 
yetirməkdən müxtəlif bəhanələrlə 
yayındığını göstərib.

Azərbaycan isə İkinci Qara-
bağ müharibəsində əldə olunan 
tarixi qələbədən dərhal sonra 
bölgədə əmin-amanlığın hökm 
sürməsi üçün sülh təçəbbüsləri ilə 
çıxış edib, ordusu və iqtisadiyyatı 
acınacaqlı duruma düşən, əhalisi 
səfil gündə yaşayan Ermənistana 
vəziyyətdən çıxmağın yeganə 
yolunu dinclikdə, sülh sazişinin 
bağlanmasında gördüyünü xatır-
ladıb. Başqa sözlə, dövlətimizin 
başçısı ayrı-ayrı çıxışlarında 
bu istiqamətdəki bütün müsbət 
səyləri, etimadyaratma tədbirlərini 
dəstəklədiyini, ölkəmizin sülh 
danışıqları üçün konkret prosesə 
başlamağa, mümkün sülh 
müqaviləsi üzərində iş aparıl-
mağa hazır olduğunu diqqətə 
çatdırıb. Bunun əksinə əlaraq, 
Ermənistan müxtəlif bəhanələrlə 
vaxtı uzatmaqla, əsassız iddialar 
irəli sürməklə qeyri-ciddi fəaliyyət 
nümayiş etdirib. 

Bu müddətdə işğalçı ölkə, 
həmçinin Zəngəzur dəhlizinin real-
laşdırılmasına maraq göstərmək, 
bu istiqamətdə üzərinə düşən 
vəzifələri gerçəkləşdirmək əvəzinə 
adıçəkilən nəqliyyat infrastrukturu 
amilini Azərbaycana qarşı siyasi 
şantaj alətinə çevirib. 

Bu məqamda onu da 
xatırladaq ki, Cənubi Qafqazda 
postmüharibə dövründə 
Azərbaycanın sülh və sabitliyə 

sadiqliyi, xüsusilə dünyada 
ən böyük siyasi və iqtisadi 
mərkəzlərdən biri olan Av-
ropa İttifaqı (Aİ) tərəfindən 
yüksək səviyyədə dəstəklənib. 
Ötən müddətdə bu təşkilat 
Azərbaycan–Ermənistan 
münasibətlərinin normallaşdı-
rılmasında ədalətli mövqeyi, 
qərəzsiz və bitərəfli fəaliyyəti 
ilə diqqət çəkib. Bu, Aİ Şura-
sının Prezidenti Şarl Mişellə 
Prezident İlham Əliyev arasında 
intensiv dialoq və təmaslarla 
Azərbaycan–Ermənistan arasın-
da münasibətlərin normallaşması 
istiqamətində müvafiq mexaniz-
min formalaşması və predmetli 
danışıqlara başlanmasında, sülh 
müqaviləsi, sərhədlərin delimi-
tasiyası, kommunikasiyaların 
açılması kimi məsələlərin həlli 
istiqamətində əməli addımlar atıl-
masında özünü qabarıq büruzə 
verib. Nəticədə postmüharibə 
dövründə yeni format – Brüssel 
sülh gündəliyi yaranıb. 

Brüssel sülh gündəliyində 
prioritet istiqamət olan sülh 
razılaşmasının əsas komponenti 
Azərbaycanın irəli sürdüyü 5 
maddədən ibarət təklif və bunun 
əsasında predmetli danışıqların 
aparılması olub. Bu sənəddə 

əsas məqam kimi Azərbaycanın 
ərazi bütövlüyü öz ifadəsini tapıb. 
Tərəflərin sərhəd məsələləri üzrə 
birgə komissiya yaratması, ilk 
növbədə, sərhədlərin delimitasi-
ya prosesinə başlaması barədə 
razılıq əldə olunması da mühüm 
önəm daşıyıb. Aİ-nin minalardan 
təmizləmə, itkin düşmüş şəxslərin 
tapılması, eləcədə quruculuq 
işlərində Azərbaycana dəstək 
göstərməsi də razılaşmada 
xüsusi yer tutub. Bütün bunlarla 
bərabər, nəqliyyat-kommunikasiya 
xətlərinin bərpası və qurulması, 
dəmir yolu və avtomobil yolu-
nun çəkilməsi, İqtisadi Məşvərət 
Şurası mexanizminin yaradılma-
sı qərarı da həyata keçiriləcək 
layihələr sırasında yer alıb. 

Yeri gəlmişkən, Brüssel 
sülh gündəliyində ən mühüm 
məqamlardan olan “Dağlıq Qara-
bağ” ifadəsi və ya artıq keçmişdə 
qalan ATƏT Minsk Qrupu (MQ) 
həmsədrlik institutuna istinad 
edilməməsi də Aİ-nin ədalətli möv-
qeyini göstərib. Bu, eyni zamanda, 
sözügedən qurumun İkinci Qara-
bağ müharibəsindən sonra yaran-
mış yeni geosiyasi reallığı qəbul 
etməsindən və öz mövqeyində 
bu gerçəkliyə əsaslanmasından 
xəbər verib.

Təəssüf ki, yuxarıda qeyd 
etdiyimiz kimi, ötən müddətdə 
Ermənistan siyasi və hərbi 
təxribatlara əl atmaqla iki ölkə ara-
sında əldə edilmiş razılaşmaların 
yerinə yetirilməsindən yayınma-
ğa, dövlətlərarası münasibətlərin 
normalaşması prosesini pozmağa, 
ikitərəfli məsələlərin həllinə üçün-
cü tərəfləri cəlb etməyə, öz ərazi 
iddialarını və revaşist məqsədlərini 
dəstəkləmək üçün gərginliyin coğ-
rafiyasını genişləndirməyə çalışıb. 

Ermənistanın indiyədək sülh-
yaratma prosesini əngəlləməsinə 
baxmayaraq, Azərbaycan 
möhkəm sülhün, inkişafın, 
tərəqqi və mehriban qonşuluğun 
reallaşdırılması istiqamətində 
səylərini davam etdirir. Eyni 
zamanda, münaqişədən zərər 
çəkmiş ərazilərin bərpası, yenidən 
qurulması və reinteqrasiyası 
fəaliyyətini uğurla gerçəkləşdirir. 
Bir sözlə, ölkəmiz regional sülhün, 
sabitliyin və inkişafın tərəfdarıdır. 
Həmçinin işğaldan azad olunan 
ərazilərimizin Ermənistan ilə nor-
mal qonşuluq münasibətlərinin qu-
rulması fonunda uğurla bərpasına 
böyük ümid bəsləyir.

Vaqif BAYRAMOV, 
“Xalq qəzeti”

Ermənistan 30 il ərzində daim işğal siyasəti 
yürüdüb, Azərbaycanın suveren ərazilərini qəsb 
edib, kütləvi etnik təmizləmələr aparıb, tutduğu 
ərazilərdəki yaşayış məntəqələrini xarabalığa 
çevirib, maddi-mədəniyyət nümunələrini 
dağıdıb, təbii sərvətləri talayıb. İkinci Qarabağ 
müharibəsindəki tarixi qələbəmizdən sonra 
da cinayətlərini davam etdirib, təxribatlar 
törədib. Belə faşist əməllərinin qarşısı alınanda 
isə düşmən dövlət dünya gücləri, beynəlxalq 
təşkilatlar qarşısında ədalətsizliklə üzləşdiyi 
barədə əsassız hay-küy salıb.

Azərbaycanın sülh siyasəti 
beynəlxalq hüquqa və qlobal 
təhlükəsizliyə əsaslanır


